
        
            
                
            
        

    
	ДОНДОГИЙН ЦЭВЭГМИД

	 

	СУРАГЧ ГАНБАТ

	(Дунд сургуулийн сурагчдын номын санд)

	 

	 

	“Гэгээрлийн яамны хэвлэл” “УЛСЫН ХЭВЛЭЛИЙН ХЭРЭГ ЭРХЛЭХ ХОРОО” 1963 онд Улаанбаатар хотноо эрхлэн хэвлүүлсэн номыг

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Монголын пионерын байгууллагын 40 жилийн ойд зориулав

	 

	ӨГҮҮЛЭХ НЬ:

	«Сурагч Ганбат» хэмээх энэхүү өгүүллэгийг зохиолч Дондогийн Цэвэгмид 1940 онд нийслэл Улаанбаатар хотын Чойбалсангийн нэрэмжит нэгдүгээр 10 жилийн дунд сургуульд багшилж байх үедээ туурвин бичжээ.

	«Сурагч Ганбат» гэдэг өгүүллэг анх 1940 онд пионерын «Залгамжлагч» сэтгүүлийн 3 дугаарт нийтлэгдсэнээс хойш, хүүхэд багачуудын сонирхон уншдаг зохиол болж улмаар сургуулийн сурах бичгүүдэд эмхэтгэгдэн хэвлэгдэж 1946 онд хуучин бичгээр нийтлэгдсэн зохиолчийн анхны түүвэр, 1956 онд шинэ үсгээр нийтлэгдсэн зохиолчийн хоёр дахь удаагийн түүврүүдэд тус тус хэвлэгдсэнээс гадна, 1948 онд X. Далхажавын нягтлан боловсруулж эмхэтгэсэн дунд сургуулийн VI ангид үзэх утга зохиолын унших бичгийн I ба II хэвлэлүүд болон, ардын хувьсгалын 40 жилийн ойд зориулсан монголын шилдэг өгүүллэгүүдийн түүвэрт 1961 онд нийтлэгджээ.

	Манай хүүхдийн утга зохиолын дөчөөд оны уран бүтээлийн голлох зохиолын нэг болох энэхүү «Сурагч Ганбат» гэдэг өгүүллэг нь зохиолч Дондогийн Цэвэгмидийн утга зохиолын ажлыг эхлэх үеийнх нь гол бүтээлийн нэг билээ.

	Иймд энэхүү өгүүллэгийг ерөнхий боловсролын дунд сургуулийн утга зохиолын уншлагад зориулан багш, сурагчдын тусламж болгож анх удаа ном болгон оршуулж хэвлэлд бэлтгэн ийнхүү зохиолчийн дахин засамжилсан эхээр нийтлэв.

	 

	Өгүүлсэн Ч. Лувсандэндэв



	




	НЭГ

	 

	Өнөр баян, өвгөн буурал Алтайн олон уулс, хоньчин Ганбатын толгой дээрээс ширтэн харж байгаа шиг санагдана. Болор чулуун өнгөт мөсөн оргилууд нь бүрэг шөнийн дундах гэрэлт цагаан од шиг, одон болсон тэр шовх өндрүүдийг харж, алс холын нэгэн хэргийг бодсон мэт зогсон байтал нь гэнэт дэргэдэх дэрс өвсний бут дотор нэгэн юм «цар-цар» гэж дуугарав.

	Бялзуухай шувуу болов уу гэтэл арай биш шиг, могойн дуу гэхэд бас биш, ийм дуутай юу байдаг билээ гэж эргэцүүлэн бодсоор ойртов. Бүр ойртож, бутны дэргэд хүрэхэд нэг царцаа «царрр-цар-цар» гэж дээш нисэж, Ганбатын толгой дээгүүр өнгөрөөд, арваад метрийн цаана дахин газар буув. Үл танигдах дууны эзнийг мэдэхдээ Ганбатын санаа уужравч, шинэ нэгэн бодол харвасан сум мэт орж, ирсэн нь: «царцаа гарахыг бодоход намар болжээ. За одоо явдаг цаг ойртож дээ» гэж санагдмагц, халуун зүрхний цохилт нь ирээдүйн баясгалант аж байдлыг угтав.

	Энэхнийг эргэцүүлэн бодохын зуур хонин сүрэг нь салхи сөрөн явчхав. Яаран гүйж хонио гүйцтэл алс уулын тэртээ дээгүүр галуу шувуу ганганалдаж, үр ачаа хойно хойноо дагуулан өмнө зүгийн дулаан орныг зориход бэлтгэн байгаа нь намар болсныг гэрчлэх бүр ч тодорхой дохио тэмдэг болов.»

	Хонины цаадах холбоо хоёр өндрийн мөнгөн оройг үзэхдээ Ганбатын зүрхний цохилт хурдсаж энэ уулаа орхиод, алс газар явах нь гэхээс сэтгэл гуньхравч, эрдэм боловсролыг сурна гэхээс баясал төрнө.

	Эмэг ээжийн минь цэл буурал толгой шиг цагаан оройтой сарьдаг уул минь энэ хэвээрээ Ховд голын дурсгалыг үдсээр миний эргэж иртэл байх болно гэж сэтгэхдээ даруй явчих санал төрнө.

	Үдийн нар хэлбийв. Хоньчид гэртээ харих цаг болов. Ганбат хонины аясаар яаралгүй гэрийн зүг чиглэв. Бяцхан бор гэрээс нь утаа гарах харагдана. Явсаар бүр ойртвол аав Зоригт нь саарал морио эмээллэж унаад хойд зүг алгуурхан алхуулсаар одов. Гэрийн гадна хүрэхэд Ганбатын төрсөн эхийн оёж өгсөн үстэй дээл наранд дэлгээстэй байв. Түүнийг үзмэгц нэгэн учир болж бийг төсөөлж гэртээ гүйн ороход нь эгч Мядагийн хэлэх нь:

	— Ганбат аа! Багийн даргаас чамайг маргаашийн дотор сумын захиргаан дээр очих хэрэгтэй гэв. Аав моринд явсан. Иймд чи маргааш явах болжээ. Аавтайгаа хамт сумын захиргаа хүртэл очоод цаашаа машинаар явах болно гэхэд нь Ганбат үлэмж баясгалантай болж цэлмэг дүүрэн царай нь гүн улаан болоод ухасхийн эгчийн дэргэд хүрч, 

	— Миний эгч ээ! Яасан сайхан юм бэ? гэв. 

	Оройн наран шингэхийн үед аав нь адуун дээрээс Ганбатын унадаг багахан бор алаг морийг өөрийн унах морины хамтаар авчрав.

	Энэ үдшийн турш, эцэг хүү хоёр явахаар бэлтгэв. Ганбатын яарах тутам, шингэх наран уулын толгой дээр хүрээд яг таг зогссон юм шиг далд орж өгөхгүй их л удав. Тэр шөнө орой болтол нойр нь хүрэхгүй, «Улаанбаатар хот хүртэл хэчнээн хол байдаг бол доо. Машинаар явахад ямар бол, арван жилийн дунд сургууль гэдэг ямар байдаг бол» гэх зэргийг бодон бодсоор шөнө дундаас хойш унтав. Маргааш болж Ганбатын ах эгч нар нь хүрэлцэн ирээд зарим нь «чихэр авч идээрэй» гэж нэг төгрөг өгөв. Зарим нь «дэвтэр харандаа авч бичиг бичээрэй» гэж хоёр төгрөг өгөв.

	Эд сайн явж хүрээд хичээлтэйгээр суралцаж эрдэмтэн мэргэн хүн болоорой гэж цөмөөр захицгаана.

	Олон ах эгч нартаа сайн суухын ерөөлийг үлдээж аавын хамтаар мордож явахад алаг бор морь нь ижил сүргээ дуудна, алсыг зорьсон Ганбат, эрдэм соёлыг дуудна.

	Унаган хүлэг нь хазаар даран тэмүүлээд, унасан эзэн нь санаа дүүрэн баяртай. Эх нутагтаа эргэж ирэхийн баярыг мэдүүлж, агуу тэнгэрийн цэлмэг хаяаг чиглээд зоригтойгоор одов.

	Энэ бяцхан хүү Ганбат бол Ховд аймгийн Цэнгэл сумын Цагаан гол гэдэг газар ядуу ард Зоригтын хүү болон төржээ.

	Хоёр жилийн өмнө төрсөн эх нь нас нөгчөөд одоо зөвхөн түүний шарилыг тавьсан өндөр уулын өлгий энгэр шарлан харагдаж байхыг Ганбат харсаар явав. Ээж нь өвчтэй байх үедээ: «Миний хүү! Эдийг хичээхийн оронд эрдмийг хичээх нь чухал, эрдмээс илүү эрдэнэ байхгүй, эрдэм сураад эргэж ард түмэндээ туслаарай. Эр нөхөд олонтой, эрдэм билэг сайтай, эрэлхэг чанга зоригтой яваарай» гэх зэргээр дахин дахин сурган захидаг байсныг энэхэн зуур санаад бас ээжийнхээ шарил тавьсан элгэн өндөр уулын энгэр тал дээр улаан наран тусахыг үзээд сэтгэлийг барьж чадсангүй, нүдний нулимс нь гарахаар завдав.

	Аавын санааг зовоохгүйг хичээж нулимсаа бушуухан арчаад «Ээжээ чиний захисныг би гүйцэтгэхээр мордов» гэж дотроо хэлж, морио гуядан хатируулсаар Цэнгэл хайрхан сумын төв тийш одов. Ганбат бол 8 наснаас 12 хүртэл бага сургуульд суралцаж, 12 наснаас эхэлж, аймгийн дунд сургуульд 3 жил суралцаад 7 дугаар ангийг төгсгөж, одоо Улаанбаатар хотод арван жилийн бүрэн дунд сургуулийн 8 дугаар ангид суралцахаар одох нь энэ ээ.

	Удалгүй сумын захиргаа дээр ирэв. Энд төвөөс ирсэн нэг ачааны машин явахаар бэлтгэн байв.

	Ганбатын аав нь хүүгээ тэвэрч үнсээд,

	— Сайн явж хүрээрэй, хүнд шударга явдал чухал байдаг юм. Томоотой байж эрдэмд эрхэм сайнаар сураарай. Идэвх оролдлогоо, сахилга батаар саруул оюунаа тэжээн тэтгэж чадвал сайн сурахын нөхцөл шим болно. Бид чамайг хүлээн ширтэнэ гэв. Тэгээд машин дээр гарч суух үед

	— Аав нь бас дахин хүүгээ үнсье гэж толгойг нь илбэн энхрийлж үнсэхэд Ганбат төрсөн эцгийн халуун энэрлийг санан, сэтгэл уярч, зүрх хөдлөөд устанги тунгалаг нүдээрээ ааваа энэрэн харсаар салав. Машины түржигнэх дууны дундуур

	— Сайн яваарай гэж аавын дахин дахин хэлэх нь тодхон сонстоно.

	 


ХОЁР

	 

	Тэндээс гарснаас хойш хоёр хоноод Ховд хүрэв. Ховд хотод нэг унтаж, маргаашийн өдөр нь үд орчимд шуудангийн машинаар Улаанбаатар хотыг чиглэн хөдлөв. Зам зуур тохиолдох ус нуурууд, уул нурууны үзэсгэлэнтэй байдлууд, хээрийн зэрлэг амьтад, ан гөрөөсний зэрэг, эх орны баялгийг үзэж бахдан баярласнаа бяцхан тэмдэглэлийн дэвтэртээ бичиж хойчийн өдөр хадгалав.

	Эхний хуудсанд бичсэн нь:

	 

	«Эрх төгөлдөр агуу хүчит Монголын

	Эрдэнийн гэрэлт энэ дэлгэр оронд

	Энхрий хайртай хүү нь болон төрсөн

	Эгэл бие минь баялгаа үзэж бахархав»

	 

	гэжээ.

	Бас дараагийн нэгэн хуудсанд бичсэн нь:

	 

	«Мөнх хувьсгалын улаан цэцэг дэлгэрсэн

	Монгол хүний эрэлхэг зоригийг илтгэсэн

	Аргамаг хүлгийн хурдан чадлыг шалгасан

	Агаар тэнгэрийн уужим дүрийг буулгасан

	Түмэн ардын чөлөөт жаргал хөгжсөн

	Түгээмэл соёлын дэлгэрэх орон болсон

	Халх Монголын хайр ивээлийг хүлээсэн

	Халуун сэтгэлийн зүрхний хайрт нутаг

	Мянган жилийн мөнх цас бүрхсэн

	Миний өвгөдийн алтан шарилыг хадгалсан

	Намайг өнгөрөөж хойд үеийг хүлээх

	Наран туссан баярт уулс байна»

	 

	гэх мэтчилэн цааш тасралтгүй бичсэн байх бөгөөд зам дагууд тохиолдсон байгалийн үзэсгэлэнт байдал, газар усны баялгийг магтан шүлэглэжээ. 

	Төгсгөлд нь бичсэн нь:

	 

	«Ийм оронд хүн болсны гавьяанд

	Эцэг өвгөдийн ариун гэрээсийг биелүүлэн

	Эрдэм соёлыг далай мэтээр хөгжүүлэхэд

	Энэ бие, эр зориг бэлхэн»

	 

	гэжээ.

	Ховдоос гарсаар зургаа унтсаны дараа үдийн хэрд нөхөд нь: «Одоохон хот орно», «Удалгүй харагдана» гэж ярилцах болов. Ганбат нүд алдалгүй ширтсээр явтал гэнэт нарны туяанд цагаан байшингуудын гялбалзах харагдав.

	Тэдгээрийн дотор гайхамшигт өндөр нэгэн байшин бусдаас онц ялгаран харагдсан бөгөөд Ганбат түүнийг дотроо тэмдэглэн явав. Удал түдэлгүй засмал зам дээр гарч явсаар хотод орж ирэхэд машинд сууж явагчдын зарим нь:

	— Би ингээд бууя, зогсоорой гэнэ. Бяцхан Ганбат дув дуугүй эргэн тойрон гайхан харж алмайран явтал алсаас ялгаран тодорсон өнөөх өндөр байшин замын хойд талд маш ойрхон болов. Өмнүүр нь машин хурдлан өнгөрөх зуур Ганбат дээш өлийж оройг нь харсан бөгөөд тоо томшгүй олон цонх наранд гялбалзаж, дөрвөн давхар болох нь илт мэдэгдэв.

	Ганбат,

	— Энэ юуны байшин бэ? гэж асуусныг хүн сонссонгүй юм уу, аль бас хотыг сонирхож дуугарах завдалгүй байсан юм уу, хэн ч хариу хэлсэнгүй өнгөрсөн бөгөөд өндөр байшин ч сууриндаа хоцорч үзэгдэхгүй болон шинэ үзэгдэл байдлууд Ганбатыг хүрээлэв.

	Ганбат гэнэт санаа авсан юм шиг

	— Хүүе! Жолооч гуай намайг 10 жилийн дунд сургууль дээр буулгаж өгнө үү? гэж чангаар хашхирч, жолоочийн кабиныг тогшив.

	Жолооч, машины явдал дундуур кабины хажуу талаар цээжээ гаргаад муухайгаар харж хэлсэн нь

	— Хамаагүй балбадаг чи яасан дүрэмгүй эр вэ. Бид тэгж хүн бүхнийг гэрт нь хүргэж явдаг хүмүүс биш. Би та нарыг бөөнөөр чинь Багшийн сургуулийн үүдэнд асгаж орхино. Тэгээд хувь хувиа хараад марш гэж зандрангуйгаар хэлээд цаашаа орж явчхав.

	Ганбат үнэхээр буруу юм дуугарчхав уу даа гэж биеэ зэмлэж гэмшсэн авч хотын үзэсгэлэнт олон барилгуудад нүд нь бэлчиж сэтгэл самуураад, энэ тухай олныг бодсонгүй даруй мартав. Машин нэлээд яваад зогсов. Өнөө жолооч гарч ирээд:

	— Бууцгаа, багшийн сургууль энэ байна гэж хоёр давхар улбар ягаан өнгийн сайхан байшинг заав.

	Ганбат түүнийг хараад «яасан сайхан байшин бэ. Ийм байшинд суудаг болоосой. Манай сургууль ямар байшинтай юм бол» гэж санасаар буув. Багшийн сургуулийн нэгэн сурагч Ганбатыг дагуулан явсаар 10 жилийн дунд сургуулийн байранд хүргэж

	— Энэ тасалгаанд ор гэв.

	Тэр тасалгааны үүдэнд бичсэн нь:

	 

	«Захирлын тасалгаа, 
зөвшөөрөл авч орно уу»

	 

	гэжээ.

	Эндэхийн захирал нь, манай Ховдын дунд сургуулийн захирлаас ямар байдаг бол доо.

	Бодвол өндөр бөгөөд бүдүүн дуутай их л сүрхийгээр харсан хүн байгаа бол уу гэж бодохоос зүрх нь цохилно. Болгоомжтойгоор хаалгыг нь тогшиход

	— Болно гэж сонстов. Хаалгыг аяархан нээж ороход хоёр хүн бичгийн ширээний цаана сууж байсан бөгөөд Ганбат бөхөсхийн тэдний амрыг эрэв. Тэд хариуд нь

	— Сайн байна, сайн байна уу гээд асуусан нь:

	— Чи хаанаас ирэв?

	Ганбат:

	— Би Ховдоос ирэв гэхийн хамтаар үнэмлэхээ гарган өгөв. Тэдний, дунд зэрэг биетэй, дулаан харцтай нэг нь Ганбатын үнэмлэхийг авч уншаад энэ баруун талын тасалгаанд очиж анкетаа бичүүлээд ир гэж урьхнаар хэлэв.

	Ганбат, тэндээс гарч заасан тасалгаа тийш одох зуур энэ хүн захирал мөн байжээ. Миний Сандагтай огт адилгүй. Харин дөлгөөн эелдэг бөгөөд зохист дулаан харцтайг бодвол аавтай минь адил байна гэж санажээ. Энэ өдрөөс хойш алсаас хүссэн хүсэл бүрдэж, аав ээжийн захиа найдварыг биелүүлэх цаг болов.

	Арван жилийн бүрэн дунд сургуулийн жинхэнэ сурагч болж 8 дугаар ангид оров. Нэг өглөө хичээлдээ очиж явах замд дээд ангийн бололтой нэг сурагч уулзаад газар нутаг, нэр, нас, хөрөнгө чинээг хүртэл асуув. Харилцан ярилцахын далимаар түүний хэлсэн нь: Бид маршал Чойбалсанд рапорт бэлтгэж байна!

	Ганбат,

	— Юуны тухай рапорт вэ? гэж асуув.

	Сурагч

	— Нам засгаас бидэнд зориулж дөрвөн давхар шинэ байшин бариулж дууссан бөгөөд түүнийг манай сургуульд удалгүй хүлээлгэж өгөх болно. Үүнд бид Чойбалсандаа хариу баярын рапортыг бэлтгэж байна гэв.

	Ганбат

	— Тэр байшин хаана байна вэ?

	Сурагч

	— Шинжлэх Ухааны Хүрээлэнгийн өмнө засмал замын хойд талд бий. Чи одоо хүртэл үзээгүй гэж үү дээ?

	Ганбат, Шинжлэх Ухааны Хүрээлэн гэдэг нь хаа байдгийг мэдэхгүй боловч хөдөөгөөс ирэх анхны өдөр харагдсан байшинг гэнэт санаад,

	— Аа тийм тийм. Би үзсэн, бид үнэхээр тэр байшинд орно гэж үү дээ гэж асуув.

	Сурагч,

	— Үнэхээр тэгнэ. Удахгүй тэнд хичээл хийх болно. Октябрын баяраас хойш доторх будгийн ажил нь бүрмөсөн гүйцэж бэлхэн болох юм гэнэ билээ.

	Ганбат,

	— Түүнийг хэн бариулж бидэнд өгч байгаа юм бэ гэж та сая хэлэв дээ?

	Сурагч,

	— Хувьсгалын анхны зохион байгуулагчдын нэг, маршал Чойбалсангаас санаачлан бариулж бидэнд бэлэглэх гэж байна аа. Маршал Чойбалсан бол өөрийн орны соёл боловсрол, шинжлэх ухааныг хөгжүүлэхийн тулд бүхий л анхаарлыг шавхан гаргаж байдаг бөгөөд өсвөрийн шинэ үеийн төлөө ямагт анхааран байдаг юм.

	Ганбат,

	— Чи маршлыг үзсэн үү?

	Сурагч,

	— Би олон удаа үзсэн, энгэр нь дүүрэн одон, бие нь өндөр бөгөөд тэгш. Нүд хурц, магнай нь агуу бөгөөд тунгалаг, туйлын их сүр жавхлантай хүн билээ. Ялангуяа хүүхдэд их дуртай, хайртай хүн дээ.

	Ганбат,

	— Яавал маршлыг үзэх вэ?

	Сурагч,

	— Удалгүй Октябрын 23 жилийн ойн баяр болно. Тэр өдөр индэр дээр байхыг харж болно гэх зэрэг ярилцсаар түр хичээллэн байгаа дөрөвдүгээр бага сургуулийн байшинд хүрснийг мэдсэнгүй. Сонсвол өглөөний хичээлийн дохио дуугарч байв.

	Ганбат, «Баяр дээр маршал Чойбалсанг заавал үзнэ дээ» гэж батад санасаар хичээлдээ оров.

	Өдөр хоног, од харвах мэт түргэн өнгөрсөөр Октябрын баяр ойртов. Олон сурагчид, оюутан багш нарын байдлыг үзвэл цөм завгүй байдалтай, ямагт яаралтай явах мэт бөгөөд ямар нэгэн зүйлд сэтгэл баяссан төлөвтэй үзэгдэнэ.

	Хүүхдийн ярилцах нь,

	«Би шинэ дээл оёулж байгаа» гэнэ. Зарим нь «шинэ пальто авсан бөгөөд шинэ байшиндаа ороход өмсөнө» гэлцэнэ. Удалгүй завсарлагааны 10 минут төгсөж дараах хичээл орохын дохио жингэнэв.


ГУРАВ

	 

	1930 оны 11 дүгээр сарын 9-ний орой шинэ барилгыг хүлээн авахаар захирал, багш нар, олон сурагчид яаралтайгаар алхална. Ганбат мөн яаран алхсаар шинэ барилгын үүдэнд хүрэв. Цагаан мөнгөн өнгөт дөрвөн том багана гадна үүдэнд үзэсгэлэнт сайхнаар зэрэгцэн тулжээ. Өндөр, ноён орой дээр нь улаан туг галын дөл шиг хийснэ. Улсын сүлдийг алтаар товойлгон хийж өмнөд гол оройд хадсан нь нарны туяанд нүд гялбам гэрэлтэйгээр гялалзана.

	Сурагч Ганбат, гаднах засмал чулуун довжоон дээгүүр аяархан гишгэсээр үүдээр ортол гэнэт өмнө нь баяр дээр үзсэн, Маршал Чойбалсан умард ханын үзэсгэлэнт олон өнгийн цэцгүүдийн дунд зогсож байх шиг үзэгдээд бас сайтар харвал Ганбат тийш инээмсэглэх шиг санагдав. Гайхан харсаар нэгэн сайхан баганын дэргэд хүрэхийн сацуу нэгэн бүлэгт хамт суралцдаг сурагч Билэгсайхан гаднаас орж ирээд

	— Чи юу хийж эргэлдэж байна вэ? гэж асуув.

	Ганбат сэмхнээр

	— Маршал биш үү? гэж шивнэн асуув.

	Билэгсайхан

	— Чи яасан муу амьтан бэ? Маршлын зураг, толины гэрэлд тусаад ингэж харагдаж байна шүү.

	Зураг хараад ингэж байсан хүн, биеэр нь үзвэл яана. Чи чинь зүрхгүй хүн байна даа. Хэрэв би маршалтай нүүр учирвал, шууд гүйж очоод гарыг нь барина гэхэд Ганбат,

	— Үнэхээр нүүр учирвал, би ч тэгж мэндчилнэ гэв.

	Билэгсайхан

	— За энд зогсоод юу хийх вэ? Явж байшингийн дотоод байдлыг үзье. Дээд давхруудад гаръя гэхэд Ганбат, Билэгсайханы хамтаар дээшээ гарав. Багш нар цөм ханцуйдаа улаан даавуу тэмдэг зүүж давхар бүхэнд дежурлэн байлаа.

	Хүн бүхэн ямар нэгэн үнэт эрдэнэ эдлэл дээгүүр явсан шиг аяархан дөмж гишгэх бөгөөд «яасан сайхан байшин бэ» гэж ам амандаа сэмхэн ярилцана. Ганбат, Билэгсайханы хамт дээд давхруудад гарахад нь зүг бүрд саруул цонхнууд гялбалзаад нээгдмэл олон уудам сайхан тасалгаанууд уул эздээ угтан авав. Үүд бүрийн орой дээгүүр тасалгаа бүхний таазанд усны лянхуа цэцгийн дэлбэ шиг үзэсгэлэн төгс саруул сайхан цахилгаан гэрлүүд ноцоод нүд гялбана. Туурга бүхнийг угалзалж чимсэн нь зуны тэргүүн сарын цэцэг дэлгэрсэн шиг ажээ. Цагаан хаш чулуун суурин дээр ногоон навчит гал улаан цэцгүүд ба алимын мод ургуулжээ. Хаалга бүхний үүдэнд алтан үсгээр анги бүлэг бүхнийг тодорхойлон бичсэн нь ил тодорхой гялалзана.

	Ийм сайхан ордны дотор сэтгэл сэргэж, уужим болоод сайшаан магтаж баршгүй байв. Гэнэт зүг бүрд хонх хангинав. Хаана дуугарч байгааг олж ядан гайхаж байтал нэгэн багш ирж

	— Орцгоо хурал болно гэв.

	Ганбат, Билэгсайхан нар яаран доошоо буухдаа дөрөв дэх давхарт гарснаа сая мэджээ. Тэд доод давхарт буув. Цэнгэлдэх их тасалгааны төвийн гол хоёр баганад алтаар бичсэн нь:

	«Хүн төрөлхтний хуримтлуулж ирсэн бүхий л баялаг мэдлэгүүдээр өөрийн оюун ухааныг баяжуулж чадвал, сая коммунист болж болно» Ленин гэжээ.

	Нөгөө баганад:

	«Нөхөд өө! Хэрэв бид урагшаа давшихыг хүсэх бол манай соёл боловсролыг хөгжүүлэх хэрэгт жинхэнэ хувьсгалыг хийх хэрэгтэй байна» Чойбалсан гэжээ.

	Гэнэт дэргэдэх тасалгаанд хөгжим нижигнэв.

	Ганбат, Билэгсайхан нар яаран орвол хурлын тасалгаа нэн үзэсгэлэнтэй, хоёр талаараа ногоон навчит таримал модууд ба өнгө бүрийн цэцгүүдийг зэрэгцүүлэн тавьжээ. Хүндэт тэргүүлэгчдийн ширээний цаад талд маршал Чойбалсангийн зургийг улаан хүрээтэй жаазанд алтаар эмжээрлэн тавьжээ. Энэ их цэнгэлдэх танхимын дотор нийслэл хотын олон эрдэмтэн багш нар хуралдаж суусан бөгөөд чимээ анир огт үгүй нам гүм, хааяа аяархан ярилцахыг сонсвол «Сайхан байшин болжээ» гэлцэнэ. Зарим нь «Сургуулийн газар ийм барилга байдаг явдал харин нэг болж байгаа хэрэг дээ» гэнэ.

	Зарим нь «энэ байшингийн дотор ядахдаа 10 хоног хичээллэх юм сан» гэх зэрэг харилцан ярилцана.

	Удалгүй хурал нээгдэв. Хөгжмийн эгшиг маш яруу сайхнаар уянгалан, нэгэн үе нам дор болно, нэгэн үе чангарч туйлын хөгжилтэй болно.

	Энэ завсар зүг бүрд том гэрэл ноцоод түүний өөдөөс эгц харж болмооргүй болов. Нэгэн хүн санал гаргаж, хурлын тэргүүлэгчдийг сонгов.

	Ганбат,

	— Энэ их гэрэл гаргаж юу хийж байгаа юм бэ? гэж асуув.

	Билэгсайхан,

	— Кино зураг авч байна. Чи дуугүй хөдлөлгүй суу. Хэрэв хөдөлбөл зураг чинь сохор муухай гарна гэв.

	Ганбат

	— Тэгвэл энэ хүмүүс цөмөөр яагаад хөдөлж байгаа юм бэ? Билэгсайхан

	— Дуугүй суу, миний, кино зурагт сайхан гарахыг битгий саатуул гээд их л томоотойгоор сууж байхыг Ганбат үзээд, юу хэлж байгаа юм бол доо гэж гайхан байв.

	Хурлын тэргүүлэгчдээс хүндэт тэргүүлэгчдийг сонгох тухай асуудал хэлэлцэнэ гэхэд хуралдагсдын дотроос нэг хүн илтгэгчийн ширээний дэргэд очиж, хүндэт тэргүүлэгчдэд дор дурдсан нөхдийг сонгохыг хүснэ гээд уншсан нь: «Хүндэт нөхөр маршал Чойбалсан гэмэгц, хуралдагсад босож нижигнэтэл алга ташиж хөгжим эгшиглэн байв.

	Цааш үргэлжлэн Намын Тов Хорооны нарийн бичгийн дарга хүндэт нөхөр Цэдэнбал, Улсын Бага Хурлын Тэргүүлэгчдийн дарга хүндэт нөхөр Бумцэнд нарын зэрэг бусад нөхдийг удаа дараалан хүндэт тэргүүлэгчдэд сонгосон бөгөөд тухай бүрд нижигнэтэл алга ташиж хөгжим эгшиглэн байв.

	Гялбам хурц цахилгаан гэрлүүд тэргүүлэгчдийн суудлыг гийгүүлсэн бөгөөд өндөрлөг тайзны доод ирмэг дэх олон өнгийн гэрлүүд ноцоход нэгэн үе улбар ягаан гэрэл цацарна, нэгэн үе гялбам цагаан гэрэлтэй болно. Ер байдал нэн үзэсгэлэн чимэгтэй ажээ. Хүн бүхэн хичээнгүйгээр тэргүүлэгчдийн суудал тийш ширтэнэ. Хөгжим тасралтгүй эгшиглэнэ. Гэнэт хөгжмийн эгшиг өөрчлөгдөн, нам засгийн хүндэт удирдагчид орж ирэхэд хуралдагсад нэгэн зэргээр босож хүндэтгэн баясгалантайгаар алга ташиж хүлээн авав. Цааш хурал үргэлжилсэн бөгөөд Ганбат, Билэгсайхан нар илтгэгчийн үг бүхнийг туйлын анхааралтайгаар сонсож суув.

	Нам, засгийн хүндэт удирдагчдаас удаа дараалан хүндэт сануулгын үгийг хэлж шинэ барилгыг хүлээлгэн өгөв.

	Ганбат энэ сайхан ордон, энэ өдрөөс хойш бидний болов гэж бодохоос сэтгэл нь нэн баярлаж шууд босоод баярын үгийг хашхиран хэлмээр санагдсан боловч болох эсэхийг сайн мэдэхгүй эргэлзэн суув.

	Хүндэт сануулгын үгс ба илтгэлүүд төгссөний дараа сургуулийн өмнөөс Монгол Ардын Хувьсгалт Намын Төв Хороо ба Засгийн Газар баярын рапорт хүргэхээр олон сурагчид орж ирэв. Улаан туг далбаа барьж зэрэгцэн жагссан нь маш жавхлантай үзэгдэв.

	Өндөр дуугаар баярын рапорт хүргэх нь хурлын уудам тасалгаанд цуурайтаж маш тод бөгөөд хүнгэнэсэн дэлгэр сайхнаар сонстоно. «Гайхамшигт сайхан ордныг бүтээн бэлэглэсэнд онц сайн сурлагын амжилтаар хариу хүргэхийг батална» гэж баярын илэрхийлэлтийг төгсгөв.

	Хөгжим эгшиглэн, хуралдагсад босож алга ташин, маш хүндтэйгээр хүлээн авсан учир сурагч бүхний царайд баярын тэмдэг тодрох нь илт харагдах мэт болов.

	Дараагаар нь Улсын бага хурлын тэргүүлэгчдээс гаргасан тогтоолыг уншсан бөгөөд Ганбат элдэвт самгардаж гүйцэд сайн сонсож чадсангүй, харин нэгэн хүнд одон тэмдэг зүүлгэж байхыг үзээд,

	— Энэ хэн гэдэг вэ? гэж асуухад нь өмнө талын ширээнд сууж байсан нэгэн сурагч угтан авч

	— Тэр одон зүүгээд зогсож байгаа хүн бол өчигдөр ялтан байсан юм. Гэтэл манай энэ барилгын ажилд үнэнчээр зүтгэж үлэмжхэн бүтээлийг үзүүлсэн учир нам засгаас өршөөж бүрмөсөн суллан тавиад, одон тэмдгээр шагнаж байна. Үүнээс гадна тэр босоод явж байгаа хоёр хүнийг бас одонгоор шагнажээ.

	Энэ гурваас гадна, сайн ажил хийсэн олон тооны ялтан хэрэгтнийг суллан тавьж өршөөл үзүүлсэн тухай Бага хурлын тогтоолыг сая уншив. Та нар сайн анхааралтай сонсож байх хэрэгтэй гэж сургав.

	Билэгсайхан

	— Үнэнч шударгаар ажиллавал хэн ч болов нам засгийн хайрыг хүлээнэ. Худал хуурамчаар ажиллавал бид хэнийг ч хайрлахгүй гэж Ганбатад ухуулж хэлэв.

	Ганбат «Бүтээлтэй сайнаар ажил хийвэл ялтан хүртэл үнэлэгддэг байна шүү гэж» бодож суутал одон тэмдэгт гурвын нэг нь босож

	— Хүндэт нөхөд өө! Би өчигдөр ялтан байсан юм. Гэтэл энэ өдөр улсын гавьяат одон тэмдэгт чөлөөт ард болов. Би өөрийн нам засгийн төлөө сүүлийн дусал цусыг хүртэл үнэнчээр зүтгэн ажиллаж чадахыг батална.

	Хувьсгалт нам засаг мандтугай» гэхэд нь хөгжим маш яруугаар эгшиглэн нижигнэтэл алга ташиж баярыг хүргэв.

	Энэ үед одон тэмдэгт гурвын нүдэн дээгүүр нулимс бүрхэн ирэхийг Ганбат хараад, «Хүн баярлахдаа уйлдаг хачин юм даа» гэж бодож суув. Удалгүй хурлын ажил төгсөж тарав.

	Ганбат тэндээс гараад байрандаа ирэх замдаа энэ бүхий учир явдлуудыг дурдаж аавдаа захидал бичнэ гэж шийдвэрлэсэн бөгөөд «Хувьсгалт нам, засгийн ач гавьяа нь уулнаас өндөр, элбэрэл хайр нь далайгаас гүн болохыг дурдана гэж захидлын үгийг төлөвлөн явсаар байрандаа ирээд бяцхан харандаагаа авч захидал бичихээр завдсан боловч, цаг орой болсон тул дараа бичихээр хойш тавьж тэмдэглэлийн бяцхан дэвтрээ гаргаж бичсэн нь:

	 

	Хувьсгалт Монголын ивээлт гэгээн наран

	Хурц тэмцлийн агуу жолоог баригч

	Элбэрэлт намаа бат нягтаар хүрээлж

	Энэрэлт засгаа үүрд батлан хамгаална.

	Хайрт нам засгийнхаа заавар

	Хамаг ард олныхоо сургаалыг

	Ургах залуу багачууд бид

	Урагш давших зам болгоно

	 

	гэж хэдэн бадаг шүлэглэл бичээд, нэг дахин уншиж шалган үзээд, төдий л сайхан болсонгүй, ер нь яавал сайхан шүлэг бичдэг болох билээ гэж гуньхран биеэ голж суутал унтахын дохио дуугарч жижүүрүүд унтацгаахыг шаардан явах болов.

	Ганбат орондоо орж хэвтсэн боловч, шинэ барилгадаа хичээллэнэ гэхээс түргэн маргааш болохыг хүсэж нойр хүрэхгүй удтал хэвтэв. Ингэж хэвтэх зуур энэ өдрийн болсон хэргүүд санагдахын зэрэгцээгээр алс хол үлдсэн аав нь санагдана. Ийнхүү олныг бодсоор шөнө дундаас хойш сая унтав. Унтаад зүүдэлсэн нь: 

	«Барилгын инженер болоод багш нарын институтэд давхар байшин барив. Төгсгөлийн баярын хурал дээр хурлын тэргүүлэгчдэд сонгогдон сууж байтал маршал Чойбалсан босож « Нөхөд өө! Инженер Ганбат бол одоо 25 настай бөгөөд манай олон залуу шилдэг эрдэмтэн нөхдийн нэг нь мөн. Ганбат бол барилгыг бүтээх ажилд онц зүтгэлийг гарган ажилласан тул улсаас онцлон үнэлж дээд зэргийн гавьяаны одон тэмдгээр шагнав» гээд өөрийн биеэр хүрэлцэн ирж, энгэрт минь одон зүүгээд намайг үнсэв гэж зүүдэлж байтал цочин сэрвэл 10 жилийн бүрэн дунд сургуулийн 8 дугаар ангийн 15 настай сурагч Ганбат хэвээр бөгөөд 30 оны 11 дүгээр сарын 9-нд шинэ барилга хүлээн авсан баярт шөнө орондоо унтаж хэвтэх ажээ.

	Удалгүй үүрийн цагаан гэгээ цонхоор гэрэлтсээр өдөр болж наран мандав. «Маршалд үнсүүлж зүүдлэх яасан сайхан зүүд вэ, эх нутгаас гарахад аав минь үнссэн билээ. Маршал Чойбалсан аавтай минь адилхнаар үнсдэг юм байна шүү» гэж бодож хэвтэв.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1963 оны хэвлэлийн Хэвлэн нийтлэлийн мэдээлэл

	 

	 

	ДОНДОГИЙН ЦЭВЭГМИД

	 

	СУРАГЧ ГАНБАТ

	(Өгүүллэг)

	Дунд сургуулийн сурагчдын номын санд

	 

	Ч. Лувсандэндэв хянан боловсруулав.

	Доржнамжин, Актив нар зургийг зурав.

	 

	Хэвлэлийн комбинатад 1963 оны 10-р сард 

	10000 ширхэг хэвлэв. 

	Цаасны хэмжээ 60X92 1/16 

	Үнэ 1 төгрөг 20 мөнгө.

	 

	А—13498

	За № 354

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО

	УЛААНБААТАР

	1963 ОН

